
In nomine Domini, Amen. In nomine Sanctæ et individuæ Trinitatis Henricus Dei gratia Olomucensis Ecclesiæ humilis Minister omnibus Christicolis, tam moderni quam futuri temporis.
Cum juxta egregium Apostolorum, omnis qui in Christo manere desiderat, sicut ille ambulavit et ipse ambulare debet, ut per fidem habitatorem Christum in corde suscipiens, ipse quoque templum Dei et habitaculum Spiritus Sancti esse valeat.

Dignum et justum est ut qui summi capitis membra sunt, vitæ quoque sanctitate et morum honestate suo capiti conformentur, et spirituali conversatione unus cum Deo spiritus effici glorientur; habet enim unum quodque Christianæ Religionis propositum plurima sanctorum exempla Patrum præcedentium, ut alii quidem in monte contemplationis charitate speculandæ veritatis mente Deo excedant; alii vero necessitatibus proximorum communicantes; necessitate ejus qua proximus diligitur, charitatis, ab operibus pietatis non recedunt, quæ dum fideles quoque largiente Deo sectari æmulantur, templum veri Salomonis de lapidibus, in præsenti quidem tonsionibus et pressuris expolitis, non in hac Syria, sed in superna illa Jerusalem sine sonitu mallei et securis quotidie ædificantur.
Hæc itaque diligenter mente recolligens et in via Dei alios sic, alios autem sic ire perpendens; Ego Henricus Dei gratia Olomucensis Ecclesiæ Minister indignus, inter Filios Dei computari desiderans, et pro actis in me divinitus donis, rationes etiam donorum considerans, quis aptior esset vivendi modus, sollicita coepi meditatione perquirere, ut beatorum Sacerdotum, in quorum ordinem, licet peccatorem vocavit me Deus, vestigiis possem inhærere, in qua profecto cogitatione, in qua ferventis animi æstuatione divina sicut spero inspiratione menti occurit, ut Jerosolymam causa orationis pergerem, Sepulchrum Domini gloriosum, ceteraque Loca Sancta visitare, et in loco ubi steterunt pedes ejus, Dominum meum Jesum adorare.
